
作者：歐陽修　北宋

本作品收錄於《廬陵文鈔/11》

修再拜。人至，辱書，甚慰。永陽窮僻而多山林之景，又嘗得賢士君子居焉。修在滁之

三年，得博士杜君與處，甚樂，每登臨覽泉石之際，惟恐其去也。其後徙官廣陵，忽忽

不逾歲而求潁，在潁逾年，差自適，然滁之山林泉石與杜君共樂者，未嘗輒一日忘於心

也。

今足下在滁，而事陳君與居。足下知道之明者，固能達於進退窮通之理，能達於此而無

累於心，然後山林泉石可以樂，必與賢者共，然後登臨之際有以樂也。足下所得與修之

得者同，而有小異者。修不足以知道，獨其遭世憂患多，齒髮衰，因得閑處而為宜爾，

此為與足下異也。不知足下之樂，惟恐其去，能與修同否？況足下學至文高，宜有所施

於當世，不得若某之戀戀，此其與某異也。

得陳君所寄二圖，覽其景物之宛然，復思二賢相與之樂，恨不得追逐於其間。因人還，

草率。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

